
MusiekNet – Gesprek oor liturgie – Saterdag, 27 Sept 2008, 0930-1030

NGKerk Windhoek-Oos

Inleiding

Wat ek gedink het om te doen, is om te vertel hoe ons op die oomblik by Whk-Oos ‘n erediens/die liturgie (totale erediensgebeure/verloop van die erediens) probeer beplan.  As wegtrek vir gesprek.  Daar sal ook ander benaderings wees, maar ons kies vir hierdie manier omdat ons voel dis hoe dit gedoen behoort te word vanuit die manier waarop ons oor die kerk dink.  Dít alles gebeur by ons nie sonder stryd nie.  

Ek reken verder dat die manier van doen/benadering op ander byeenkomste ook van toepassing sal wees.

Ek het gedink om te vertel en julle kan dan vrae vra en opmerkings maak of met bespreking begin soos ons vorder.  Idee van MusiekNet is gesprek en dat alles so prakties as moontlik moet wees.  Teorie en praktyk is nie uitmekaar te haal nie.  

Baie welkom dus om te vertel hoe julle dit alles doen.  Só leer ons bymekaar.  Ek vertel dalk goed waarin jy nie belangstel nie en antwoord vrae wat jy nie het nie.

Miskien help dit dat hier ook mense sit wat nie verantwoordelik is vir beplanning van eredienste nie, maar slegs vir die uitvoering daarvan ... maar dit help dalk dat jy weet hoe dit werk, hoekom ons maak soos ons maak.

Vertrekpunt

Finally … the manager of the liturgy is a key agent in the process of world construction.”  (Walter Brueggemann, Israel’s praise, p.27-28)

Aanhaling dien as belangrike vertrekpunt.  Gedagte is dat die liturgie, die erediens en wat daar gebeur, die wêreld help vorm, mense vorm en help om op ‘n bepaalde manier te lewe en dat dít ‘n effek het op hoe die wêreld uiteindelik daar uitsien.  As ek dit wel het, beteken liturgie iets soos om te oefen vir die lewe.  

Of dit moontlik is dat wat tydens ‘n erediens gebeur wel ‘n beduidende effek op ons lewens kan hê?  Ons kan dan normaalweg nie eers onthou wat tydens eredienste gebeur het nie.  Moenie die Here onderskat nie.  Hy bou in ons lewens in meer as wat ons besef en ons glo dat Hy eredienste daarvoor gebruik meer as wat ons besef.  Ons mag dit glo!

Verder belangrik om te onthou dat dít alles beteken dat liturgie méér is as musiek.  Dit het met die totale besigheid van die erediens te doen.  Hiervan is musiek ‘n (belangrike) onderafdeling en ons gaan vandag hier fokus op die musiek.

Die Bybel/teks

Ons glo dat die Bybel – die teks van die dag/die gedeelte wat op ‘n betrokke dag ter sprake is tydens die erediens – die erediens bepaal.  Die sleutel vir die erediens is die teks en alles wat in die erediens en rondom die erediens gebeur, word deur die teks bepaal.  Die Woord het soort van die finale sê.  

As die liturgie dan oefening vir die lewe is, beteken dit om met die teks te handel, die teks en wat in die teks gebeur, in te oefen met die oog op die lewe, dit te integreer.  Die teks bepaal dus watter onderdele ‘n erediens sal hê en bepaal dus ook die musiek wat ons kies.  Die musiek moet ons met die teks help, met die Woord van God soos dit uit die teks na ons toe kom, help.  Dit beteken dat ons nie tydens elke erediens dieselfde elemente sal hê nie en dat ons ook nie tydens elke erediens dieselfde musiek sal hê nie.  Dit beteken verder dat ons ook nie noodwendig tydens elke erediens dieselfde musiekinstrumente sal hê nie  (waar ons meer instrumente het).  Die musiek word deur die teks bepaal en as ons die musiek bepaal het, weet ons watter instrumente ons gaan nodig hê.

Die van julle wat al ‘n hele tyd in die kerk aankom, sal weet dat hierdie ‘n bietjie anders is as vroeër toe eredienste vaste onderdele gehad het en by elkeen van die elemente dieselfde lied gesing is en dieselfde gedoen is, ongeag wat die teks van die dag was.  Het byvoorbeeld altyd met lof begin, ens.  Nie verkeerd, maar ons benadering verskil daarvan.

Implikasies 1

Dit beteken nou al ‘n klomp goed.  

· Ons sing nie sommer net “hits” of goed waarvan ons weet die mense hou nie.

· Ons doen nie met die orrel weg en begin met ‘n orkes om mense te trek en jong mense vir die kerk te behou nie.

· Ons gebruik nie ‘n orkes net vir voorsang en wanneer die erediens begin dan net die orrel nie.

· Niks wat tydens die liturgie gebeur, staan op sigself nie.  Dis in diens van die teks.  Wanneer dit op sigself begin staan, is dit ‘n soort konsert, seker.

· Eredienste verskil/sien verskillend daar uit.

· Liturgie (inoefen van teks) is baie belangrik en is nie maar ‘n toevallige iets wat afgeskeep kan word nie.

· Ons kies nie musiek om Afrikaans te bly behou of sommer net “by” te wil wees en Engels (of ander tale) te wil sing nie.

· Ons kies nie musiek om musikante tevrede te hou en beurte te gee en nie in die gesig te vat nie of nou weer ‘n slag ‘n instrument wat ons lanklaas gebruik het te gebruik nie.

Teks teen ‘n agtergrond

Die teks bepaal die erediens, maar ons het gekies om die teks te lees teen die agtergrond van die kerkjaar (totaliteit van wat God in Christus vir ons doen en gedoen het wat ons elke jaar deurleef en inoefen).  Só koppel ons met Christene oor die hele wêreld en eeue heen en met die universele Christelike storie wat alle christene met mekaar deel.  Die kerkjaar is dus (naas die teks) die tweede saak wat ons in berekening bring wanneer ons liturgie bou.

Eredienselemente (wat by ons ter sprake kom)

Die derde saak wat ons in ag neem by die liturgie is die verskillende onderdele of elemente van eredienste soos ons dit oor die eeue leer ken het.  Ons vra hoe hierdie elemente ons met die teks (in die lig van die kerkjaar) kan help.

Voorbeelde van elemente:

· Kerkjaarfokus 

· Welkomsgroet

· Oopmaak van Bybel en lees van Bybel

· Gebed

· Wet

· Skuldbelydenis

· Herinnering aan God se vryspraak

· Offergawe

· Toewyding

· Seën

· Uitstuur

· Doop

· Nagmaal

· Belydenisaflegging

· Geloofsbelydenis

· Vaslê van gemeentevisie, doelstellings en waardes van die gemeente.

· Bevestigings

‘n Praktiese ding of twee om mee rekening te hou

· Tydsduur van erediens

· Nie alle elemente hoef natuurlik altyd in te wees of in ‘n spesifieke volgorde nie. (Die teks bepaal!)

· Laaste lied as sterk lied.  Sosioloog se waarneming/navorsing in gemeentes wat glo was dat almal van hulle met ‘n sterk lied afsluit.

· Eerste lied nie iets waarmee almal sukkel.

· Wie is hier?  Wie is die mense in die erediens?  Wie moet gehelp word om die teks te hoor en te lewe?

Hoe verloop ons proses prakties?

Dinsdagmiddagete op laatste:  Breë strekking van erediens (spesifieke van teks) aan persoon verantwoordelik vir musiek.  Soek musiek, terugvoer aan voorganger en onderhandeling.  Hierdie gesprek is afgehandel teen Woensdagaand sodat lêers Donderdagoggend gepak kan word vir oefening Donderdagaand.  By oefening word musiek gefinaliseer sodat uitleg van erediens Vrydagoggend in “Oppiekoppie” (gemeente se bulletin) vir naweek opgeneem kan word.

Bespreking

Hierdie is breedweg hoe ons dit doen.  Hoe doen julle dit?  Wat wil julle deel?  Waaroor wonder julle?  Wat was nie prakties genoeg nie?  Watter vrae is nie beantwoord nie?  Waaroor wil jy meer praat?  Waarmee sukkel julle?  Wat werk goed by julle?  Kom ons help mekaar!

(Naskrif:  Die bespreking hierna was baie informeel en alles wat gesê is, is nie genotuleer nie. Dit sal daarom lekker wees as jul sommer per e-pos of telefonies skakel en bogenoemde vrae beantwoord of oor gesels. Dan stuur ek dit weer aan!  Christa)
